
Саудадан тыс төлемдер туралы Қазақстан Республикасының Yкiметi мен Өзбекстан Республикасының Yкiметi арасындағы Келісім
Келісім, Алматы қ., 1993 жылғы 29 шiлде
      * Қол қойылған күнінен бастап күшіне енді - Қазақстан Республикасының халықаралық шарттары бюллетені, 2003 ж., N 10, 75-құжат. 
      Қазақстан Республикасының Yкiметi мен Өзбекстан Республикасының Yкiметi, бұдан былай Тараптар деп аталады, Қазақстан Республикасы мен Өзбекстан Республикасы арасында саудадан тыс төлемдердi жүзеге асырғанда ақшалай қаржының еркiн аударылуын қамтамасыз ету мақсатында мыналар жайында келiстi: 
 

1-бап 
      Тараптардың бiрiнiң аумағында ұдайы немесе уақытша болатын жеке адамдарға, сондай-ақ Тараптардың бiрiнiң аумағында ресми түрде тiркелген заңды ұйымдарға саудадан тыс операциялардың мынадай түрлерi: 

      көлiк және халықаралық, электр және почта байланысы қызметiнiң ақысы; 

      ұйымдасқан және ұйымдаспаған туризм; 

      Тәуелсiз Мемлекеттер Достастығының мемлекетаралық үйлестiрушi құрылымдарын ұстау; 

      Талаптардың уағдаласуы бойынша дипломатиялық, консулдiк, сауда, көлiк және басқа өкiлдiктердi ұстау, сондай-ақ iс-сапар шығындары; 

      халықаралық конгрестер, симпозиумдар, конференциялар, спорт және мәдени шаралар, сондай-ақ басқа да халықаралық кездесулер өткiзу; 

      есеп айырысу тәртiбi Тараптардың келiсуi бойынша белгiленетiн күрделi қаржы шығындары мен басқа да материалдық шығындарды қоспағанда көрмелер мен жәрмеңкелер өткiзуге байланысты есеп айырысулар; 

      сауда ұйымдары бойынша алымдарды реттеу жөнiндегi шешiмдерден туындайтын алымдарды қоспағанда сот, төрелiк сот, нотариалдық және басқа заң мен әкiмшiлiк органдарының шығындарына өтем жасау жөнiндегi төлемдер; 

      жеке адамдардың чектерiн ақшалай аккредитивтерiн және аударымдарын төлеуден құралған ақшалай қаржы қалдықтарын аудару; 

      қоғамдық ұйымдардың жарналары; 

      мемлекеттiк мекемелердiң өкiлдiктерiне үйлер сатып алу және салу; 

      әртiстердiң гастрөлдерi және кинофильмдердiң прокаты жөнiндегi шығындарды төлеу, сондай-ақ осы шаралардан алынған табысты аудару; 

      сақтандыру жарналары мен төлемдерi, әлеуметтiк сақтандыру жарналары; 

      сот және басқа құқылы органдардың үкiмдерi, шешiмдерi мен айқындамалары негiзiнде төленетiн сомалар, құқылық көмек үшiн ақы; 

      азаматтардың айлықақыдан, зейнетақыдан, жиған-тергенiнен ақшалай қаржы аударуы; 

      зейнетақыларды, алименттердi, мемлекеттiк жәрдемақыларды, қосымша ақылар мен өтем жасауларды аудару; 

      мұрагерлiк сомаларды және мұрагерлiк мүлiктi сатудан алынған сомаларды аудару; 

      авторлық қаламақыны төлеу және авторлық құқық жөнiндегi төлемдер; 

      мемлекетаралық келiсiмдер бойынша кәсiпорындарда, мекемелерде жұмыс iстеу, оқу орындарында оқу үшiн келген Тараптардың азаматтарына төленетiн айлықақы, стипендия, тәулiктiк және басқа ақшалай төлемдер; 

      Тараптардың бiреуiнiң азаматтарын екiншi Тараптың оқу орындарында оқыту үшiн ақы; 

      Тараптың бiреуiнiң азаматтарын екiншi Тараптың емдеу орындарында емдеу, қажеттi медициналық жәрдем көрсетiлгенi үшiн төлемдер; 

      адамдардың өлiмiне байланысты төлемдер бойынша Тараптар ақшалай қаржыны еркiн аударуын қамтамасыз етедi. 

      Тараптар осы бапта көрсетiлген саудадан тыс операциялардың тiзбесiне өзгерiстер мен дәлдей түсулер енгiзуге Тараптардың қаржы министрлiктерiне өкiлеттiк бередi. 
 

2-бап 
      Саудадан тыс операциялар бойынша төлемдер төлеушi елдiң ұлттық валютасымен жүзеге асырылады, саудадан тыс операциялар бойынша ақшалай аударымдарды төлеу алушы елдiң ұлттық валютасымен жүзеге асырылады. Саудадан тыс операциялар бойынша төлемдер Қазақстан Республикасы Ұлттық банкiсiнiң Өзбекстан Республикасының Орталық банкiсiндегi және Өзбекстан Республикасы Орталық банкiсiнiң Қазақстан Республикасының Ұлттық банкiсiндегi корреспонденттiк шоттары арқылы жүзеге асырылады. 

      Валюталар курсының арақатысы төлем жасалатын күнге анықталады. 

      Саудадан тыс төлемдердi жүзеге асыру Қазақстан Республикасының Ұлттық банкiсi мен Өзбекстан Республикасының Орталық банкiсi анықтайтын тәртiп бойынша жүргiзiледi. 
 

3-бап 
      Тараптардың министрлiктерi мен ведомстволары саудадан тыс операциялар бойынша өзара есеп айырысуды жүргiзу туралы екiжақты келiсiмдер жасасады, келiсiмдер Тараптардың қарсы министрлiктерiмен, Ұлттық және Орталық банкiлерiмен келiсiледi. 
 

4-бап 
      Жеке адамдар мен заңды ұйымдарға осы Келiсiмнiң 1-бабында анықтаған саудадан тыс төлемдер бойынша ақшалай қаржыларды аудару мөлшерi Тараптардың заңдарына сәйкес шектелуi мүмкiн. 
 

5-бап 
      Тараптардың өзара келiсуi бойынша осы Келiсiмге өзгерiстер мен толықтырулар енгiзiлуi мүмкiн. Олар жеке хаттамамен ресiмделедi. Аталған хаттама осы Келiсiмнiң ажырамас бөлiгi болып табылады. 
 

6-бап 
      Осы Келiсiмдi орындау мен түсiндiруге байланысты даулы мәселелердiң бәрi келiссөз жолымен шешiлетiн болады. 
 

7-бап 
      Осы Келiсiм қол қойылған күннен бастап күшiне енедi. 
      Осы Келiсiм Тараптардың бipeуi оны тоқтатқысы келетiнi туралы екiншi Тарапты дипломатиялық арналар арқылы жазбаша түрде хабардар еткенше қолданылады. Осы Келiсiмге қатысудан бас тарту туралы хабар алынғаннан кейiн үш ай өткен соң Келiсiм күшiн жояды. 
      Алматы қаласында 1993 жылғы 29 шiлдеде түпнұсқалы екi дана етiп, әрқайсысы қазақ, өзбек және орыс тiлдерiнде жасалған, әрi барлық текстiң де күшi бiрдей. 
(Қолдары)   

